
Procesverbali mbahet me qëllim të dokumentimit zyrtar të rrjedhës së konsultimit publik me 

qytetarë për Projekt-Planin e Veprimit Kundër Braktisjes dhe Mosregjistrimit në Shkolla 2026-

2028, të organizuar nga Komuna e Prizrenit, me synim të përfshirjes së qytetarëve dhe palëve të 

interesuara në këtë proces. 

Në procesverbal pasqyrohen çështjet e diskutuara gjatë takimit, shqetësimet e ngritura, si dhe 

komentet, propozimet dhe rekomandimet e paraqitura nga pjesëmarrësit lidhur me masat dhe 

veprimet e parapara për parandalimin e braktisjes së shkollimit dhe mosregjistrimit të fëmijëve në 

shkolla. 

Dokumentimi i këtyre diskutimeve shërben për të siguruar transparencë dhe gjurmueshmëri të 

procesit të konsultimit publik, si dhe për të mundësuar shqyrtimin dhe trajtimin e komenteve dhe 

rekomandimeve të pranuara gjatë finalizimit të Projekt-Planit të Veprimit për periudhën 2026-

2028. 

 

Njoftimet për qytetarë për organizimin e konsultimit publik janë bërë në përputhje me 

legjislacionin në fuqi. 

 

 

Publikimet: 

Publikimet janë bërë me 05:10.2026 në webfaqe zyrtare të komunës, në facebook-un e komunës, 

si dhe në platformën e konsultimeve publike:  

Në webfaqe: 

https://prizren.rks-gov.net/wp-content/uploads/2026/10/Njoftim-Projekt-Planin-e-Veprimit-

Kunder-Braktisjes-dhe-Mosregjistrimit-ne-Shkolla-2026-2028.pdf  

Në facebook: 

https://www.facebook.com/share/p/19Y9JXrhJq/  

Njoftimi si lajm në webfaqe: 

https://prizren.rks-gov.net/news/njoftim-per-organizimin-e-konsultimit-publik-per-projekt-

planin-e-veprimit-kunder-braktisjes-dhe-mosregjistrimit-ne-shkolla-2026-2028/  

Memorandumi shpjegures:  

https://prizren.rks-gov.net/wp-content/uploads/2026/10/Memorandum-Shpjegues-per-Projekt-

Planin-e-Veprimit-Kunder-Braktisjes-dhe-Mosregjis.pdf  

Konsultimi është mbajtur në sallën e kuvendit komunal (Shtëpia e Bardh)  dhe ka filluar në 

orën 10:15 

 

Hapja e konsultimit publik është bërë nga Haziz Krasniqi, zyrtar i Lartë për Informim dhe 

Raportim po e hap këtë konsultimit publik, i cili ka të bëjë me Projekt-Planin e Veprimit Kundër 

Braktisjes dhe Mosregjistrimit në Shkollë 2026-2028. 

Organizimi i këtij konsultimi mbështetet në: 

• Ligjin Nr. 03/L-040 për Vetëqeverisjen Lokale; 

• Statutin e Komunës së Prizrenit Nr. 01/011-5643; 

• Rregulloren Nr. 01/2025 për Transparencë në Komunën e Prizrenit; 

• Udhëzimin Administrativ (MAPL) Nr. 04/2023 për Administratë të Hapur në Komuna. 

Komentet dhe sugjerimet mund të dërgohen deri më 20.10.2026, në ora 10:00, në adresat 

elektronike: 

• Kaltrina.Dakaj@rks-gov.net 

• Adelina.Hoxhaj@rks-gov.net 

• Haziz.Krasniqi@rks-gov.net 

Më pas, drejtoresha e Drejtorisë Komunale të Arsimit, Luljeta Veselaj Gutaj, përgëzoi të 

pranishmit për punën dhe angazhimin e tyre. Ajo falënderoi të gjithë akterët që kontribuuan në 

hartimin e planit, duke veçuar organizatën Nevo Koncepti, me drejtor Osman Osmani, si dhe punën 

e ekipit komunal të EPRBM-së dhe punëtoritë e realizuara gjatë procesit. 

Drejtoresha theksoi se Komuna e Prizrenit ka hartuar draft-dokumentin për parandalimin e 

braktisjes dhe mosregjistrimit të fëmijëve në shkolla. Ajo bëri të ditur se dokumenti mbetet i hapur 

për komente, pyetje dhe sugjerime deri më datën 20, të cilat mund të dërgohen në adresat 

elektronike të kontaktit të përcaktuara në ftesën për takim. 

Prezantimin e planit e bëri Osman Osmani nga Nevo Koncepti, i cili falënderoi ekipin komunal 

dhe të gjithë kontribuuesit për angazhimin e tyre në hartimin e dokumentit. Gjatë prezantimit, ai 

shpalosi objektivat kryesore, aktivitetet e planifikuara dhe mekanizmat e monitorimit të zbatimit 

të planit për periudhën 2026-2028. 

Objektivat kryesore të planit 2026-2028 

Plani i veprimit synon të krijojë mekanizma më efektivë për identifikimin e fëmijëve të 

paregjistruar, parandalimin e braktisjes së shkollës dhe kthimin e nxënësve që e kanë ndërprerë 

shkollimin. 

 

mailto:Kaltrina.Dakaj@rks-gov.net
mailto:Adelina.Hoxhaj@rks-gov.net
mailto:Haziz.Krasniqi@rks-gov.net

Objektivi i parë: Regjistrimi i fëmijëve dhe parandalimi i mosregjistrimit 

Ky objektiv përfshin identifikimin e fëmijëve që nuk janë regjistruar në shkollë, mbledhjen dhe 

sistemimin e të dhënave, vlerësimin e faktorëve që ndikojnë në mosregjistrim dhe planifikimin e 

masave për menaxhimin e rasteve. 

Ndër aktivitetet e parapara janë: 

• Krijimi i të dhënave për fëmijët e moshës së regjistrimit, në bashkëpunim me regjistrin 

civil dhe Qendrat Kryesore të Mjekësisë Familjare (QKMF). 

• Krijimi i një baze të të dhënave për fëmijët e paregjistruar. 

• Krijimi i një linje telefonike për raportimin e rasteve. 

• Organizimi i punëtorive sensibilizuese me këshillat e prindërve dhe bashkësitë lokale. 

• Zhvillimi i fushatave mediale dhe hartimi i broshurave informuese. 

• Kategorizimi i rasteve sipas faktorëve dhe identifikimi i akterëve përgjegjës për ofrimin e 

mbështetjes. 

• Sigurimi i mbështetjes ekonomike dhe transportit për fëmijët në raste të veçanta. 

• Organizimi i aktiviteteve kreative jashtëkurrikulare dhe angazhimi i nxënësve në to. 

• Fuqizimi i kapaciteteve të shkollave dhe krijimi i grupeve punuese brenda EPRBM-ve, me 

plane të qarta pune dhe rishikim të vazhdueshëm të rezultateve. 

Objektivi i dytë: Parandalimi i braktisjes dhe kthimi i nxënësve në shkollë 

Objektivi i dytë synon të forcojë bashkëpunimin ndërmjet institucioneve arsimore, Qendrave për 

Punë Sociale (QPS), QKMF-ve, Policisë, prindërve, organizatave joqeveritare dhe komunitetit. 

Masat kryesore përfshijnë: 

• Krijimin e marrëveshjeve të bashkëpunimit ndërinstitucional me OJQ-të dhe komunitetin 

e prindërve. 

• Hartimin e planeve të përbashkëta për menaxhimin e rasteve dhe organizimin e takimeve 

të rregullta ndërmjet akterëve. 

• Trajnimin e ekipeve shkollore dhe stafit mbështetës për identifikimin dhe trajtimin e 

rasteve të nxënësve në rrezik të braktisjes. 

• Organizimin e ligjëratave vetëdijesuese nga shërbimet profesionale në shkolla. 

• Zhvillimin e fushatave avokuese për rëndësinë e regjistrimit dhe vazhdimit të shkollimit. 

• Realizimin e projekteve kreative në bashkëpunim me OJQ-të. 

• Mbajtjen e takimeve të rregullta me prindërit, përfshirë bashkëpunimin ndërmjet shkollës 

dhe familjes. 

• Hartimin dhe mbështetjen e programeve të monitorimit dhe përkrahjes nga 

bashkëmoshatarët. 

Për monitorimin e zbatimit të planit do të angazhohet EPRBM-ja komunale, e cila do të përgatisë 

raport vjetor për progresin, aktivitetet e realizuara dhe sfidat e evidentuara. 

Diskutimet dhe rekomandimet e pjesëmarrësve 

Pas prezantimit të planit, pjesëmarrësit patën mundësinë të paraqesin pyetje, komente dhe 

propozime për përmirësimin e dokumentit. 

Almir Bajrami, kryetar i bashkësisë lokale për Sredskë, Mushnikovë, Gornje Sellë dhe Prevallë, 

kërkoi që të shqyrtohet ndarja e një buxheti të veçantë për transportin e nxënësve nga fshatrat, 

duke theksuar se vështirësitë ekonomike ndikojnë në vijueshmërinë e shkollimit. Ai ngriti 

gjithashtu çështjen e organizimit të orarit të edukatës fizike për nxënësit e gjimnazeve “Gjon 
Buzuku” dhe “Remzi Ademaj”, si dhe propozoi ndarjen e buxhetit për uniformat shkollore, me 
qëllim të krijimit të kushteve të barabarta për të gjithë nxënësit. 

Drejtoresha e Arsimit sqaroi se edukata fizike për nxënësit e shkollave të mesme është planifikuar 

nga ora 10:00 deri në 12:00, në mënyrë që ata të kenë kohë për pushim para fillimit të mësimit në 

orën 14:00. Sa i përket uniformave, ajo theksoi se vendimmarrja bëhet përmes këshillave të 

prindërve në shkolla, të cilët mund të lirojnë nga pagesa familjet me kushte të vështira ekonomike. 

Për transportin, ajo rikujtoi se Komuna ofron transport pa pagesë për nxënësit që përfitojnë nga 

kjo mundësi përmes pajisjes me kartela identifikuese. 

Resmije Krasniqi, nga shoqata Hader, kërkoi mbështetje më të madhe për prindërit dhe fëmijët 

me nevoja të veçanta, përfshirë mundësinë e angazhimit të mësimdhënësve mbështetës ose 

edukatorëve në shoqatë. Drejtoresha njoftoi se Komuna e Prizrenit ofron tash e tri vjet mundësi të 

mësimit joformal për të rriturit dhe se personat e interesuar duhet të informohen për mundësinë e 

ndjekjes së këtij programi. Për fëmijët nga familjet në kushte të vështira sociale, ajo përmendi 

mundësinë e referimit në qendrat në Nashec dhe Concordia, të cilat mbështesin edukimin 

parashkollor dhe edukimin e hershëm. 

Ganimete Babuna, mësimdhënëse e gjuhës shqipe në Vlashnjë, ngriti shqetësimin për rastet kur 

prindërit refuzojnë t'i regjistrojnë fëmijët në edukimin parashkollor në moshën përkatëse. 

Drejtoresha sqaroi se në këto raste prindi duhet të japë një deklaratë me shkrim, përmes së cilës 

konfirmon se fëmija nuk është regjistruar në kohën e paraparë. 

Adelina Minci, drejtoreshë e shkollës “Gani Saramati”, propozoi që prindërit të njoftohen përmes 
SMS-ve automatike kur fëmijët arrijnë moshën për regjistrim në shkollë. Ajo sugjeroi gjithashtu 

krijimin e një sistemi digjital për evidentimin dhe përcjelljen e nxënësve që marrin fletëlëshim nga 

një shkollë, në mënyrë që të verifikohet nëse janë regjistruar në një shkollë tjetër apo e kanë 

ndërprerë shkollimin. Drejtoresha e Drejtorisë Komunale të Arsimit, Luljeta Veselaj Gutaj, u 

përgjigj se këto propozime do të përcillen dhe do të shqyrtohen në kuadër të procesit të 

digjitalizimit të shkollave. 

Hrolind Osmanollaj, sekretar në shkollën “Pjetër Budi” në Lugishtë të Hasit, ngriti çështjen e 
numrit të pamjaftueshëm të psikologëve dhe asistentëve për fëmijët me nevoja të veçanta. 

Drejtoresha sqaroi se angazhimi i psikologëve bëhet në bazë të numrit të nxënësve dhe nevojave 

të shkollave. Ajo njoftoi se do të organizohet një takim me psikologët për të shqyrtuar mundësinë 

e angazhimit të tyre edhe në shkolla të tjera, aty ku ka nevojë. Sa i përket asistentëve, ajo theksoi 

se nevojat janë të mëdha në të gjitha shkollat, por mundësitë për angazhime të reja kufizohen nga 

moslejimi i konkurseve për këto pozita nga ana e ministrisë. 

Hadije Koçinaj Thaqi vlerësoi bashkëpunimin e shkollës së saj me ekipin e EPRBM-së, por 

theksoi se gjatë takimeve me prindër dhe familje shpesh paraqiten vështirësi. Ajo kërkoi zgjidhje 

për transportin e rreth 80 fëmijëve të komunitetit rom, të cilët përballen me vështirësi për të vijuar 

mësimin. Drejtoresha u përgjigj se transporti komunal për nxënësit ofrohet pa pagesë dhe kërkoi 

që familjet të informohen më mirë për këtë mundësi. 

Arbëresha Berisha, psikologe në shkollat “Fatmir Berisha” dhe “Xhevat Berisha”, ngriti 
shqetësimin për nxënësit që gjatë orarit shkollor frekuentojnë marketet dhe blejnë cigare, pije 

energjike apo produkte të tjera të ndaluara për moshën e tyre. Drejtoresha theksoi rëndësinë e 

mbikëqyrjes prindërore dhe sqaroi se Policia është përgjegjëse për ruajtjen e rendit dhe sigurisë, 

ndërsa çështjet që lidhen me shitjen e produkteve të ndaluara në markete dhe lokale duhet të 

adresohen te organet përkatëse të inspektimit. 

Përfundimi i konsultimit: 

Konsultimi u përmbyll me falënderime për të gjithë pjesëmarrësit për praninë, kontributin dhe 

propozimet e dhëna. Diskutimet nxorën në pah rëndësinë e bashkëpunimit ndërmjet institucioneve, 

shkollave, prindërve, organizatave joqeveritare dhe komunitetit për të garantuar që çdo fëmijë të 

ketë mundësi të barabartë për regjistrim dhe vijim të shkollimit. 

Draft-Plani i Veprimit kundër Braktisjes dhe Mosregjistrimit të Fëmijëve në Shkolla për periudhën 

2026-2028 mbetet i hapur për komente dhe sugjerime deri më datën 20.10.2026. 

Konsultimi ka përfunduar në orën 11:20. 

 

Me 13.10.2026, është mbajtur konsultimi publik, vegëza e publikimit të lajmit për mbajtjen e 

konsultimit:  

 

Në webfaqe:  

https://prizren.rks-gov.net/news/mbahet-konsultim-publik-me-qytetare-per-projekt-planin-e-

veprimit-kunder-braktisjes-dhe-mosregjistrimit-ne-shkolle-2026-2028/ 

 

Në facebook:  

https://www.facebook.com/share/p/19ss9ayfuW/  

Zbatimi i këtij plani synon të forcojë mekanizmat institucionalë për identifikimin dhe mbështetjen 

e fëmijëve në rrezik, të përmirësojë bashkëpunimin ndërmjet akterëve dhe të kontribuojë në 

parandalimin e braktisjes së shkollës, duke garantuar të drejtën e çdo fëmije për arsimim. 

 

 

 

Procesmbajtëse:  

Kaltrina Dakaj 

